JESUSEGAZ TOPO

JESUS
eta

MATEO

BIZITZARI BEGIRA
Gizakiak ametsak luze, baina pausoak labur. Ahaleginak ahalegin, ezin dau bere buruaren gerizaren gainetik salto egin. Horregaitik edo, onaren eta txarraren neurriak bere eskura ekarri nahi ditu; eskuratu, eta gero beste guztiei ezarri.

Baina zenbat buru, hainbat aburu. Eta hortik hamaika katramila sortzen da. Bakoitzak bere egia, egia osoaren zatitxoa; alkarrizketaz landu eta osotu beharreko zatitxoa.

Jarrera bardintsua erabilten dogu Jaungoikoari buruzko arazoetan ere: aldez edo moldez, baina Bera ere gure eskumendera hezi nahia. Eta jakina, Jaungoikoa dala eta ez dala, zenbat hasarre eta burruka gizaldietan!
Jesus etorri zanean, AITA dan Jaungoikoa erakutsi euskun; gizakion zorion betea lortu nahita, bere Semea emoteraino maite gaituana. Bere aldian ziran erlijio-ohitura, lege eta muga asko gainditu ebazan eta danak gizonaren zerbitzurako ipini.

EBANJELIOAREN ARGITAN
Ebanjelioa: Mateo 9, 9-13

Aldi haretan, Jesusek, bidez joiala, Mateo eritxon gizon bat ikusi eban, zergalari-mahaian jesarrita, eta esan eutson:
- «Jarraitu Niri».
Eta Mateok, zutundu eta jarraitu egin eutson.

Jesus mahaian egoala, Mateoren etxean, zergalari eta pekatari asko etorri ziran, eta mahaian jesarri ziran Jesusegaz eta honen ikasleekin.
Farisearrak, hori ikusita, esaten eutsen ikasleei:
- «Zergaitik jaten dau zuen Maisuak zergalari eta pekatariekin?».

Jesusek, hori entzunik, esan eutsen:
- «Ondo dagozanak barik, gaixo dagozanak behar dabe osagilea. Zoaze, bada, eta ikasi zer esan nahi dauan esaera harek: “Opariak barik, errukia nahi dot Nik”. Ez naz zintzoei dei egitera etorri, pekatariei baino».

GAUR ETA HEMEN

Harritzekoa! Danen begi-bistan eta legearen arabera pekatari zan bat bere lagunarterako aukeratu: “Jarraitu Niri”. Eta bere etxean mahaikide jarri, era guztietariko pekatarien erdian.
Hori ikusita, garbizaleak, Jaungoikoaren zerbitzari eta lege-zaintzaile amorratuak, barrutik irakiten. Eurak antzinako gizaldietatik ondo hezita euken Jaungoikoa, Jesusek askatu eta galduta sentitzen ziranekin bat egiten dau, euren mahaikide jarriaz. Pekatariok hondatuta ikusi nahiago, onduta baino.

Mateok ere ez eban sekula santan holako Jaungoikorik ezagutu; eta beharbada, holakotzat erakusten ebelako, jaungoikobakotzat agertzen zan. Deia jasotean, ez eutsan bere buruari begiratzen, dei egin deutsan Jesus onari baino. Dana itzi eta jarraitu egin eutsan.
Gehienetan Eleizeagaz edo eleiz-lege bategaz topez egiten dogu, eta hortxe hondatzen dira asko eta asko. Gaur eta hemen JESUSEKIN TOPO egitea beharrezko egiten jaku, ebanjelioa eskuan hartuta, kristau-taldetxoetan partekide sartu eta egiazko Jaungoikoaren bila hasi itxaropenez.
Zenbatek entzuten daben gaur egun ere: “Jarraitu Niri”. Hortik sortzen dira kristau alaiak, adoretsuak, bizi barriaren testigantza emoteko gai diranak.

OTOITZA

Seme-alaba danon 
zoriona nahi dozun Jaungoikoa Aita ona!

Jesusek gurutzean besoak zabalduz 
zure "Aita-bihotzaren" samurtasunez 
bete dozu mundua gizaldi guztietarako. 
Ikutu gaizala zure bihotzeko brintza batek; 
biztu daiala gugan Jesusen antzeko izateko gogo bizia. 
Argitu gure begiak, 
zabaldu gure bihotzak, 
luzatu gure eskuak:
 zure "aitatasunaren testigu" egin gaizuz.

OTOITZ-GUNEA

ZURE ARGIA, JAUNA

Hainbeste iluntasun artean,

gure eguneroko bizitza zentzunez bete gura dozun

argia zara, Jauna.

Gaur, zure begirada maitatia

eta errukitsuaren aurrean,

sinpletasunez, apaltasunez eta minez

autortu nahi dogu,

sarritan zure argia amatatu dogula.

Bakarkerian eta solidaritate ezean bizi izanaz,

gugan eta gure egitasmoetan bakarrik pentsatuz,

zure argia amatatu dogu;

ez gara arduratu

gure mundurako dozun egitasmoarekin,

ezta, lur bardina alkarbanatzen dogun

anai-arrebekin.

Kontsumoaren sareetan jausiaz,

eukitearen menpeko eginaz,

dirua, segurtasun eta ondo izatearen neurri lez hartuaz,

eta bizitzako gauzarik garrantzitsuena lez,
zure argia amatatu dogu.

Taldeetan edo alkartean

bere inguruan ez alkartuz;

zuri entzuteko astirik ez hartuz,

gure alkarbizitza ez zainduz,

zure argia amatatu dogu.

Zure argia amatatzen dogu,

beste gauza batzuk garrantzitsuagoak dirala ta

gure ingurukoei sinismena ez deutsegunean transmititzen;

gure barruan,

zoriona zugandik kanpo dagoela pentsatzen dogunean;

Zure argia amatatzen dogu, 

egiz berba egiten ez dogunean,

osotasunez ez garanean bizi.

Zure argia amatatu dogu

“askatasuna”, “zuzentasuna” eta antzeko berbakaz

ahaztu garanean;

gure munduko egituren aurrean 

ezer ezin dogula egin pentsatu dogunean;

gure ondar apurra ipinteari uko egin deutsagunean;

gurea dan zerbait arriskatu ez dogunean.

Zure argia amatatu dogu
bizitza eta sinismena bananduz,

gure bizitza zatika apurtzen itziaz,

leku bakotxean era ezbardinez portatuz.

Emoten dau, batzuetan,

nor garan ere ez dakigula,

zertarako bizi garan, 

edo zertarako burrukatzen dogun.

Bizitzeko arrazoirik ez dogunean, 

itxaropenerako eta poztasunerako arrazoi faltan gagozanean,

zure argia amatatzen dogu.

Baita, gosez eta minez dagozan zaratei gor,

gure barruko hustasunean

ixten garanean

gure ondo izatea galtzeko bildurrez.

Konpromisoa alboratzen dogunean

eta Ebanjelioak guri esateko

ezer ez daukala pentsatzen dogunean,

zure argia amatatzen dogu.

Zugandik hartu dogun argia amatatzen dogu, Jauna,

misiolariak ez garanean,

edo samariar onak,

ez ikasle  ezta apostolu,

ez otoizlari, ezta zerbitzari;

zoriontasunen espiritua bizi ez dogunean

eta Gure Aita benetan errezatzen ez dogunean.

Jauna, ikusten dozun lez,

zure Argia eta zure Parkamenaren beharra dogu.
BERTSOAK

1

Bazan herrian gizon handiki 

ta Mateo eritxona,
giro haretan pekataritzat 
ezagutzen zan gizona.

“Zatoz, Niri jarraitu, 
Jainkoak maite zaitu” 
Jesusek esan eutsona. 
Dana itzita, jarraitu eutsan; 
hortik bere zoriona.

2

Eta Mateok bere etxean 
prestau eban afaria, 
Jesus erdian zala, batu zan 
mahaian jende ugaria. 
Zergalari ta mozkor, 
lapur eta egoskor, 
bazan han pekataria! 
Tripak erretzen, zelan galduko 
fariseu zelataria.

3

“Jainko Semea dala esanda,

hau da hau ikuskizuna! 
Gu baztartuta, horrekin dabil 
hau jazoera lizuna! 
Pekatarien mahaian 
festa-giro alaian... 
Horrek galdu dau zentzuna! 
Mesias zelan izan daiteke 
pekatarien laguna?”.
4

“Osasuntsuak ez dabe izaten 
osagileen beharrik 
osagilea bai behar dabe 
gaixo, herren ta elbarrik”.
“Opari danak baino

errukia nahiago”
bada esaera zaharrik. 
Ez naz etorri zintzoei deika, 
pekatariei bakarrik.
�








